նախագիծ

ՀԻՄՆԱՎՈՐՈՒՄ
«ԱՎՍՏՐԱԼԱԿԱՆ ՄԻՈՒԹՅԱՆ, ՆՈՐ ԶԵԼԱՆԴԻԱՅԻ, ՍԻՆԳԱՊՈՒՐԻ ՀԱՆՐԱՊԵՏՈՒԹՅԱՆ, ԿՈՐԵԱՅԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻՆԵՐԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄՈՒՏՔԻ ՎԻԶԱՅԻ ՊԱՀԱՆՋԻՑ ԱԶԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ 
1. Ընթացիկ իրավիճակը և իրավական ակտի ընդունման անհրաժեշտությունը
Ավստրալիան հանդիսանում է Ասիական-խաղաղօվկիանոսյան տարածաշրջանի զարգացած երկիր, որի համախառն ներքին արդյունքը 2017թ. կազմել է 1,235 տրիլիոն դոլար, իսկ մեկ շնչին ընկնող ՀՆԱ-ն՝ 49,900 դոլար: Ավստրալիայի հետ Հայաստանն ունի ավանդական ջերմ և բարեկամական հարաբերություններ: Ավստրալիայի քաղաքացիներին ՀՀ մուտքի արտոնագրի պահանջի միակողմանի չեղարկումը առավել նպաստավոր պայմաններ կստեղծի երկկողմ տնտեսական կապերի զարգացման, ինչպես նաև զբոսաշրջության խթանման համար: Ավստրալիայում գոյություն ունի նաև ստվարածավալ հայ համայնք (ՀՀ սփյուռքի նախարարության տվյալներով մոտ 80 հազար), որի ներկայացուցիչները մասնակցում են Հայաստանում կազմակերպվող բազմաբնույթ միջոցառումների և ծրագրերի, մասնավորապես գիտակրթական, մշակութային և հումանիտար: Ավստրալիան առանց մուտքի արտոնագրի կամ ժամանման պահին մուտքի արտոնագրի տրամադրման ռեժիմ ունի աշխարհի 170 երկրի հետ, ըստ վիճակագրության, Ավստրալիայի անձնագիրը ամենաազատ անձնագրերի ցուցակում զբաղեցնում է 7-րդ տեղը: Վրաստանի դեպքում Ավստրալիայի սովորական անձնագրերով քաղաքացիների համար գործում է մուտքի արտոնագրի բացառման ռեժիմ, իսկ Ադրբեջանի դեպքում՝ էլեկտրոնային վիզա ընթացակարգ: 
Նոր Զելանդիան հանդիսանում է Ասիական-խաղաղօվկիանոսյան տարածաշրջանի զարգացած երկիր, որի համախառն ներքին արդյունքը 2017թ. կազմել է 185,7 մլրդ դոլար, իսկ մեկ շնչին ընկնող ՀՆԱ-ն՝ 38,500 դոլար: Նոր Զելանդիայի հետ Հայաստանն ունի ավանդական ջերմ հարաբերություններ: Նոր Զելանդիայի քաղաքացիներին ՀՀ մուտքի արտոնագրի պահանջի միակողմանի չեղարկումը առավել նպաստավոր պայմաններ կստեղծի երկկողմ տնտեսական կապերի զարգացման, ինչպես նաև զբոսաշրջության խթանման համար: Նոր Զելանդիան առանց մուտքի արտոնագրի կամ ժամանման պահին մուտքի արտոնագրի տրամադրման ռեժիմ ունի աշխարհի 172 երկրի հետ, ըստ վիճակագրության, Նոր Զելանդիայի անձնագիրը ամենաազատ անձնագրերի ցուցակում զբաղեցնում է 5-րդ տեղը: Վրաստանի դեպքում Նոր Զելանդիայի սովորական անձնագրերով քաղաքացիների համար գործում է մուտքի արտոնագրի բացառման ռեժիմ, իսկ Ադրբեջանի դեպքում՝ էլեկտրոնային վիզա ընթացակարգ: 
Սինգապուրը վայելում է բարձր հեղինակություն Հարավարևելյան Ասիայում և ընդհանրապես աշխարհում: Հայաստանը դիտում է Սինգապուրը որպես Ասիական-խաղաղօվկիանոսյան տարածաշրջանի հեռանկարային գործընկեր: Սինգապուրի համախառն ներքին արդյունքը 2017թ. կազմել է մոտ 296,9 մլրդ ԱՄՆ դոլար, իսկ մեկ շնչին ընկնող ՀՆԱ-ն՝ 52,000 ԱՄՆ դոլար:
2017 թվականից Սինգապուրի քաղացիներն ունեն ազատ մուտքի արտոնագիր կամ սահմանին մուտքի արտոնագիր ստանալու ընթացակարգ 173 երկրներ այցելելու համար: Սինգապուրի անձնագիրը համարվում է աշխարհում 4-րդը՝  (կիսում է տեղը բելգիական, անգլիական, հոլանդական, ֆրանսիական, լուքսեմբուրգյան և նորվեգական անձնագրերի հետ) զբոսաշրջության ազատության տեսանկյունից:

Հայաստանի բարձրաստիճան մի շարք պաշտոնյաների Սինգապուր կատարած այցելությունների ընթացքում ուրվագծվել են երկարատև երկկողմ համագործակցության ռազմավարական ուղղություններ, առաջին հերթին առևտրա-տնտեսական և գիտատեխնոլոգիական ոլորտներում: Բազմիցս խոսվել է հայ-սինգապուրյան համագործակցությունը լայնածավալ և երկարաժամկետ հիմքերով զարգացման անհրաժեշտության մասին: 
Սինգապուրի քաղաքացիները Վրաստան այցելու դեպում նույնպես ազատվում են մուտքի արտոնագրի պահանջից, իսկ Ադրբեջան այցելելու դեպքում՝ մուտքի արտոնագիր ստանում են սահմանին:
Կորեայի Հանրապետությունը հանդիսանում է Արևելյան Ասիայի տարածաշրջանի զարգացած երկիր, որի համախառն ներքին արդյունքը 2017թ. կազմել է մոտ 2 տրիլիոն ԱՄՆ դոլար, իսկ մեկ շնչին ընկնող ՀՆԱ-ն՝ մոտ 38,000 ԱՄՆ դոլար: 
Կորեայի հետ Հայաստանն ունի ջերմ հարաբերություններ և փոխշահավետ համագործակցություն: Հայաստանի և Կորեայի միջև հարաբերություններում ակնհայտ է հարաբերությունների զարգացման միտում բոլոր բնագավառներում: Անհրաժեշտություն կա զարգացնելու հատկապես առևտրատնտեսական կապերը: Կարելի է ակնկալել կորեական կողմի ակտիվ մասնակցությունը Հայաստանում իրականացվող ծրագրերում՝ հաշվի առնելով հատկապես նախկինում ունեցած փորձը (օրինակ՝ կորեական կողմի մասնակցությունը Երևանի ՋԵԿ-ի համակցված ցիկլով նոր էներգաբլոկի շինարարությանը, որը շահագործման է հանձնվել 2010թ.-ին): Առկա է երկուստեք շահագրգռվածություն երկկողմ հարաբերություններն էլ ավելի խորացնելու համար:

Կորեայի քաղաքացիներին ՀՀ մուտքի արտոնագրի պահանջի միակողմանի չեղարկումը առավել նպաստավոր պայմաններ կստեղծի երկկողմ տնտեսական կապերի զարգացման, ինչպես նաև զբոսաշրջության խթանման համար: Անկախությունից ի վեր Կորեայի Հանրապետությունն իր զարգացման պաշտոնական օգնության շրջանակներում  տեխնիկական աջակցության և այլ ծրագրերի միջոցով պարբերաբար աջակցություն է ցուցաբերում Հայաստանին: 
2017 թվականի դրությամբ Կորեայի Հանրապետության քաղաքացիներն ունեն ազատ վիզա կամ սահմանին վիզա ստանալու ռեժիմ 170 երկրներ այցելելու համար: Կորեայի Հանրապետության անձնագիրը համարվում է աշխարհում 7-րդը՝ (կիսում է տեղը ավստրալական անձնագրերի հետ) զբոսաշրջության ազատության տեսանկյունից:

Կորեայի Հանրապետության  քաղաքացիները Վրաստան այցելելու դեպքում ազատվում են մուտքի արտոնագրի պահաջից, իսկ Ադրբեջան այցելելու դեպքում՝ մուտքի արտոնագիր ստանում են սահմանին:
2. Կարգավորման նպատակը 

Որոշման ընդունումը թույլ կտա վերոհիշյալ պետությունների քաղաքացիներին այցելել և մնալ Հայաստանի Հանրապետության տարածքում առավելագույնը 180 օր ժամկետով` մեկ տարվա ընթացքում` ազատելով նրանց մուտքի վիզա ձեռք բերելու պահանջից: Դա ոչ միայն կնպաստի զբոսաշրջության խրախուսմանն ու խթանմանը, այլև նոր սկիզբ կհանդիսանա ժողովուրդների հոգևոր և պատմամշակութային արժեքների փոխճանաչման, երկկողմ համագործակցության մի շարք նոր ոլորտների ուրվագծման և զարգացման համար: 
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ արտաքին գործերի նախարարության կողմից: 

4. Ակնկալվող արդյունք

Որոշման նախագիծը նպատակ է հետապնդում ազատականցնել մուտքի վիզայի հետ կապված հարաբերությունները Ավստրալական Միության, Նոր Զելանդիայի, Սինգապուրի Հանրապետության, Կորեայի Հանրապետության հետ, նպաստել այդ երկրների քաղաքացիների` Հայաստանի Հանրապետություն այցերի աճին:
